
Annotatsiya. Ushbu maqolada qishloq xoʻjaligida tuproqqa asosiy ishlov 

berishda qoʻllaniladigan pluglarning vazifasi, tasnifi, konstruktiv xususiyatlari va 

ishlash prinsiplari yoritilgan. Pluglar foydalanish maqsadiga koʻra umumiy va maxsus 

ishlarga moʻljallangan guruhlarga ajratilib, ularning qoʻllanish sharoitlari tahlil 

qilingan. Lemexli-agʻdargichli, aylanma, diskli hamda maxsus pluglarning asosiy 

koʻrinishlari, ishchi qismlari va agrotexnik vazifalari bayon etilgan. Shuningdek, plug 

tanlashda tuproq-iqlim sharoiti, ekin turi, haydash chuqurligi, dalaning relyefi va 

energiya sarfini hisobga olish zarurligi asoslangan. 

Kalit soʻzlar: plug, tuproqqa asosiy ishlov berish, lemex, agʻdargich, korpus, 

diskli plug, aylanma plug, maxsus plug, shudgorlash, agrotexnik talab. 

Аннотация. В статье освещены назначение, классификация, 

конструктивные особенности и принципы работы плугов, применяемых для 

основной обработки почвы в сельском хозяйстве. По назначению плуги 

разделены на группы общего и специального назначения, проанализированы 

условия их применения. Описаны основные разновидности, рабочие органы и 

агротехнические функции лемешно-отвальных, оборотных, дисковых и 

специальных плугов. Также обоснована необходимость учёта почвенно-

климатических условий, вида возделываемой культуры, глубины вспашки, 

рельефа поля и энергозатрат при выборе плуга. 

Ключевые слова: плуг, основная обработка почвы, лемех, отвал, корпус 

плуга, дисковый плуг, оборотный плуг, специальный плуг, вспашка, 

агротехнические требования. 

Abstract. This article examines the functions, classification, design features, 

and operating principles of ploughs used for primary tillage in agriculture. Ploughs are 

classified according to their intended use into general-purpose and specialized groups, 

and their operating conditions are analyzed. The main types, working components, and 

agronomic functions of mouldboard, reversible, disc, and specialized ploughs are 

described. The article also establishes the importance of considering soil and climatic 

conditions, crop type, ploughing depth, field topography, and energy consumption 

when selecting a plough. 

Keywords: plough, primary tillage, ploughshare, mouldboard, plough body, 

disc plough, reversible plough, specialized plough, ploughing, agrotechnical 

requirements. 

KIRISH 

Tuproqqa asosiy ishlov berish qishloq xoʻjaligi ekinlarini yetishtirish 

texnologiyasidagi muhim agrotexnik tadbirlardan biridir. Ushbu jarayon tuproqning 

haydalma qatlamini yumshatish, zichlangan qatlamlarni buzish, oʻsimlik qoldiqlari va 

begona oʻtlarni tuproqqa koʻmish, suv-havo hamda oziqa rejimini yaxshilashga xizmat 

qiladi. Asosiy ishlov berishning sifati keyingi ekish, parvarishlash va hosil yigʻishtirish 

jarayonlariga bevosita taʼsir koʻrsatadi. 

Respublikamiz hududlarida tuproq tarkibi va mexanik xususiyatlari, shoʻrlanish 

darajasi, namlik, relyef hamda yetishtiriladigan ekinlar turlicha. Shu sababli barcha 

maydonlarda bir xil konstruksiyadagi plugdan foydalanish maqsadga muvofiq emas. 

Plug turi va ishchi organlari muayyan tuproq sharoiti hamda agrotexnik talablar asosida 

tanlanishi lozim. 

Hosildorlikni oshirish, tuproq tarkibidagi suv va ozuqa moddalarini uzoq vaqt  

saqlash va issiqxona gazlari chiqindilarini kamaytirish uchun tuproqqa ishlov berishda 

yangi zamonaviy uskunalarni va qurilmalarni ishlab chiqish bugungi kunning dolzarb 

masalalaridan hisoblanadi [1] . 

Anʼanaviy usulda plug bilan yerni kamida 20 sm chuqurlikda haydab, asosiy, 

soʻngra turli tirma, kultivator, plug, freza kabi mashinalar bilan sayoz ishlov beriladi. 

Plugda ishlov berishda yerning ustki qatlami qirqilib ajratiladi va yon tomonga 

siljitilib, maʼlum burchakka burib agʻdariladi. Qirqilgan palaxsa qatlami agʻdarilishi 

natijasida maydalanadi, yumshatiladi tuproqning, strukturasi tiklanadi, begona oʻt 

urugʻlari va qoldiqlari hamda hasharotlar koʻmiladi, yer yuziga esa tuproqning pastki, 

yaʼni chirindiga boy qatlami chiqarib tashlanadi [2]. 

ASOSIY QISM 

Tahlillar koʻrsatadiki, plug yordamida yerlarni shudgorlashda oʻsimliklarning 

tomir tizimini erkin rivojlanishini taʼminlaydigan yumshoq tuproq qatlami hosil 

qilinadi va natijada ekilgan oʻsimliklardan turgʻun ravishda yuqori hosil olish 

taʼminlanadi [3;4]. 

Shudgorlash yerga chuqur ishlov berishning eng mashhur usuli va eng koʻp 

energiya sarflaydigan usuli hisoblanadi. Bu tuproqni chuqur yumshatishni oʻz ichiga 

oladi. Natijada unumdorlikni tiklash va tuproqning optimal jismoniy holati. 

Shudgorlash bahor yoki kuzda amalga oshiriladi. Kuzgi shudgor begona oʻtlarning 

ildizlarini yoʻq qiladi va qor erishidan namlik keyinroq toʻplanib, urugʻning unib 

chiqish salohiyatini yanada oshiradi. [5]. 

Plug — tuproqqa asosiy ishlov berish uchun moʻljallangan qishloq xoʻjaligi 

mashinasi boʻlib, uning ishchi organlari tuproq qatlamini kesadi, koʻtaradi, maydalaydi 

va konstruksiyasiga qarab maʼlum darajada agʻdaradi. Lemexli-agʻdargichli pluglarda 

qatlamning agʻdarilishi begona oʻtlar va oʻsimlik qoldiqlarini koʻmishga yordam 

beradi. 

Pluglarni bir necha belgi boʻyicha sinflanishi mumkin: 

Foydalanish maqsadiga koʻra - umumiy ishlarga va maxsus ishlarga 

moʻljallangan; 

Konstruksiyasiga koʻra - lemexli-agʻdargichli, diskli va boshqa maxsus ishchi 

organli; 

Traktorga ulanishiga koʻra - osma, yarim osma va tirkalma; 

Ishlash usuliga koʻra - bir tomonga agʻdaruvchi va aylanma (reversiv) pluglar; 

Korpuslar soniga koʻra - bir korpusli, ikki korpusli, koʻp korpusli. 

Umumiy ishlarga moʻljallangan pluglar haydaladigan ekin maydonlarida 

tuproqqa odatiy asosiy ishlov berish uchun qoʻllaniladi. Ular turli mexanik tarkibli 

tuproqlarda, ekin qoldiqlari va begona oʻtlar mavjud boʻlgan dalalarda ishlashga 

moslashtiriladi. Bunday pluglarning eng keng tarqalgan turi lemexli-agʻdargichli plug 

hisoblanadi. 

Lemexli-agʻdargichli plug- plug korpusi tuproq qatlamini pastdan kesib, 

yuqoriga koʻtaradi va agʻdargich yuzasi boʻylab yon tomonga buradi. Natijada qatlam 

agʻdariladi, begona oʻtlar hamda oʻsimlik qoldiqlarining bir qismi tuproq ostida qoladi. 

Korpusning shakli va agʻdargich yuzasining egriligi qatlamni maydalash hamda 

agʻdarish darajasiga taʼsir qiladi. 

Umumiy maqsadli korpuslar odatiy shudgorlash ishlariga moʻljallanadi. Ayrim 

konstruksiyalarda agʻdargich panjarali (tirqishli) bajariladi; bunday yechim yopishqoq 

tuproqlarda korpus yuzasiga tuproq yopishishini kamaytirishga yordam berishi 

mumkin. 

Aylanma (reversiv) plug-aylanma plug qarama-qarshi yoʻnalishda joylashgan 

oʻng va chap agʻdargichli korpuslar bilan jihozlanadi. Dala boʻylab ish yoʻnalishi 

oʻzgarganda plugning korpuslar bloki aylantiriladi va tuproq doimo bir tomonga 

agʻdariladi. Bu usulda haydashda markaziy marza va ochiq egatlarning hosil boʻlishi 

kamayadi, dala yuzasi nisbatan tekis chiqadi. Bunday pluglar, ayniqsa, uzun dalalarda 

va qaytish yoʻlaklari mavjud maydonlarda foydali. 

Diskli plug-diskli plugning asosiy ishchi organlari maʼlum burchak ostida 

oʻrnatilgan botiq poʻlat disklardan iborat. Disklar tuproqni kesadi, koʻtaradi va 

aylanish jarayonida yon tomonga siljitadi. Ular ayrim ogʻir, quruq, qattiq yoki oʻsimlik 

qoldiqlari koʻp boʻlgan sharoitlarda qoʻllanishi mumkin. Diskli plugni tanlashda 

tuproqning namligi, abrazivligi, disk diametri va oʻrnatilish burchaklari hisobga 

olinadi. 

Umumiy maqsadli pluglarning asosiy qismlari-plugning umumiy tuzilishiga 

rama, osish yoki tirkash qurilmasi, gʻildiraklar, korpuslar, lemexlar, agʻdargichlar, dala 

taxtalari va zarur hollarda chimqirqar hamda pichoqlar kiradi. Konstruksiyaga qarab 

ayrim qismlar boʻlmasligi yoki boshqacha shaklda bajarilishi mumkin. 

 
1-rasm. Lemexli-agʻdargichli plugning asosiy qismlari 

1 - osish qurilmasi, 2 - rama, 3 - tayanch gʻildirak, 4 - diskli pichoq, 

5 -chimqirqar 6 - agʻdargich, 7 - lemex, 8 - dala taxtasi (yon tayanch) 

 

Maxsus ishlarga moʻljallangan pluglar - Maxsus pluglar oddiy shudgorlash 

sharoitidan farq qiladigan maydonlarda yoki muayyan ekin va agrotexnik vazifalar 

uchun ishlab chiqiladi. Ularning konstruksiyasi tuproqning oʻziga xos xususiyati, 

oʻsimliklar joylashuvi, ishlov chuqurligi va maydonning meliorativ holatiga 

moslashtiriladi. 

Botqoq va butazor yerlarni oʻzlashtirish pluglari- Botqoqlashgan, chim bosgan 

yoki butazor bilan qoplangan yerlarni oʻzlashtirishda qoʻllanadi. Kuchaytirilgan rama 

va yirik ishchi organlar bilan jihozlanishi mumkin. Ayrim turlari oʻsimlik qoplami va 

ildizlarni kesib, tuproq qatlamini agʻdarishga moʻljallangan. 

Plantatsiya pluglari - Bogʻ, tokzor yoki koʻp yillik ekinlar barpo etishdan oldin 

tuproqni chuqur haydash uchun ishlatiladi. Ular odatiy pluglarga nisbatan chuqurroq 

ishlov berishga moʻljallangan boʻlib, kuchli traktor bilan agregatlanadi. Ishlov 

chuqurligi loyiha va tuproq sharoitiga qarab belgilanadi. 

Bogʻ va tokzor pluglari- Daraxt va tok qator oralari hamda tanaga yaqin 

hududlarda ishlash uchun moslashtiriladi. Koʻpincha siljitiladigan yoki yon tomonga 

suriladigan ishchi organlar, himoya moslamalari bilan jihozlanadi. Bu konstruksiya 

daraxt tanasi va ildiz zonasiga zarar yetkazish xavfini kamaytiradi. 

Toshloq yerlar uchun pluglar -Toshlar uchraydigan maydonlarda ishchi 

organlarning shikastlanish xavfini kamaytirish uchun prujinali yoki avtomatik himoya 

mexanizmlari qoʻllanadi. Toʻsiqqa duch kelganda korpus vaqtincha orqaga yoki 

yuqoriga siljib, toshdan oʻtib ketishi va ish holatiga qaytishi mumkin. 

Qatlamlab haydaydigan (yarusli) pluglar -Shoʻrlangan yoki meliorativ jihatdan 

murakkab ayrim tuproqlarda qatlamlarni belgilangan tartibda alohida chuqurliklarda 

kesish va joyini oʻzgartirish uchun ishlatiladi. Bunda tuproq qatlamlarini aralashtirish 

yoki agʻdarish sxemasi oldindan belgilangan agrotexnik talabga mos boʻlishi kerak. 

Bunday plugdan foydalanish tuproq kesimi va shoʻrlanish holatini hisobga olgan holda 

asoslanadi [6; 7]. 

Yerosti qatlamini yumshatuvchi maxsus pluglar va chuqur yumshatkichlar - 

Zichlangan haydalma osti qatlamini buzish uchun chuqur yumshatkichlar qoʻllanadi. 

Ular tuproqni yuqoriga agʻdarmasdan yoriqlar hosil qilib yumshatadi. Texnik 

adabiyotlarda ayrim maxsus pluglar qatorida tilga olinsa-da, konstruktiv va texnologik 

jihatdan ularni agʻdargichli plugdan farqlash lozim. 

Ariq va zovur ochuvchi maxsus pluglar- Suv chiqarish, sugʻorish yoki meliorativ 

tarmoqlar uchun belgilangan shakl va chuqurlikdagi egat, ariq yoki zovur hosil qilishda 

qoʻllanadi. Ularning ishchi organi tuproqni kesib, yon tomonga chiqarish yoki kanal 

kesimini shakllantirishga moslashtiriladi. 

2-rasm. Pluglarning ayrim konstruktiv koʻrinishlari 

A - koʻp korpusli lemexli plug, B - aylanma plug, C - diskli plug, D - bogʻ-tokzor sharoitiga 

moslashtirilgan plug, E - maxsus ogʻir sharoit plugi, F - chuqur yumshatkich. 

Plug bilan shudgorlashning asosiy usullari - Shudgorlash usuli dala shakli, 

uzunligi, relyefi, plug konstruksiyasi va agrotexnik talabga qarab tanlanadi. 

Amaliyotda quyidagi usullar uchraydi: 

Marza hosil qilib haydash - Maydon chetidan yoki markazidan boshlab, tuproq 

qatlamlarini bir tomonga agʻdarish orqali bajariladi. Natijada marza va egatlar hosil 

boʻlishi mumkin. 

Aylanma usulda haydash - Dala chetidan boshlab uzluksiz aylanma harakat bilan 

bajariladi. Burilishlar va qatlamning agʻdarilish yoʻnalishi plug turiga qarab 

belgilanadi [8; 9; 10]. 

Reversiv plug bilan haydash - Qaytish yoʻnalishida korpuslar bloki aylantirilib, 

tuproq har safar bir tomonga agʻdariladi. Bu dala yuzasini tekisroq saqlashga yordam 

beradi. 

Yaruslab haydash - Maxsus koʻp yarusli korpuslar yordamida tuproq qatlamlari 

belgilangan ketma-ketlikda kesiladi va joylashtiriladi. 

Plug tanlash va ishlatishda eʼtibor beriladigan agrotexnik talablar-haydash 

chuqurligi ekin turi, tuproq kesimi va agrotexnik tavsiyaga muvofiq belgilanishi kerak. 

Plug korpuslari bir xil chuqurlikda ishlashi, haydalmagan yoʻlaklar va ortiqcha 

takroriy ishlov qoldirmasligi lozim. 

Agʻdarish sifati va qatlamning maydalanishi tuproq namligiga mos boʻlishi 

zarur; haddan tashqari nam tuproqni haydash kesaklanish va zichlanishga olib kelishi 

mumkin. 

Lemex, agʻdargich, diskli pichoq va dala taxtalarining yeyilishi muntazam 

tekshirilishi kerak. 

Plug traktor quvvati va tortish imkoniyatiga mos tanlanishi, ish tezligi hamda 

yonlama tortish kuchi meʼyorida boʻlishi lozim. 

Maxsus pluglar qoʻllanganda dala sharoiti, ekin ildiz zonasi, shoʻrlanish darajasi, 

toshlar va yerosti kommunikatsiyalari hisobga olinishi kerak. 

XULOSA VA TAKLIFLAR 

Pluglar tuproqqa asosiy ishlov berishda muhim oʻrin tutadi. Umumiy ishlarga 

moʻljallangan lemexli-agʻdargichli pluglar odatiy shudgorlash ishlarida keng 

qoʻllanilsa, aylanma va diskli konstruksiyalar muayyan texnologik hamda tuproq 

sharoitlarida samarali natija beradi. Maxsus pluglar esa botqoq va butazor yerlarni 

oʻzlashtirish, plantatsiya tashkil etish, bogʻ-tokzor qator oralariga ishlov berish, 

toshloq maydonlarda haydash, qatlamlab ishlov berish hamda meliorativ vazifalarni 

bajarish uchun moʻljallanadi. Respublikamiz sharoitida plug turini tanlashda 

tuproqning mexanik tarkibi, namligi, shoʻrlanishi, relyefi, ekin turi va traktorning 

energetik imkoniyatlarini birgalikda baholash zarur. Toʻgʻri tanlangan va sozlangan 

plug tuproqqa ishlov berish sifatini oshiradi, energiya sarfini maqbullashtiradi hamda 

keyingi agrotexnik tadbirlar uchun qulay sharoit yaratadi. 

